




Enoch
Darllena: Genesis 5: 21 – 24

Pan oedd Enoch yn 65 oed cafodd ei fab Methwsela ei eni. Roedd gan Enoch berthynas agos gyda Duw, a buodd fyw am 300 mlynedd ar ôl i Methwsela gael ei eni, a chafodd feibion a merched eraill.  Felly dyma Enoch yn byw i fod yn 365 oed. Roedd ganddo berthynas agos gyda Duw, ac yn sydyn doedd e ddim yna, am fod Duw wedi ei gymryd i ffwrdd.
Be dyn ni’n gael ym mhennod 5 o lyfr Genesis ydi hanes disgynyddion Adda – drwy Seth. Hanes y disgynyddion a arweiniodd yn y pendraw at yr Arglwydd Iesu. 

Roedd y bobl hyn yn byw am tua 800 mlynedd, ond eu diwedd oll oedd marw. 

Does yna ddim llawer mwy yn cael ei ddweud am y rhan fwyaf ohonynt, ond fod hwn a hwn yn dad i hwn a hwn a bod ganddyn nhw nifer o blant eraill hefyd. Ond, o ddod at Enoch mae yna newid yn y stori. 

Mae adnod 21 yn cychwyn sôn am Enoch fel pawb arall ac iddo gael mab, Methwsela pan oedd yn 65 oed. Does dim yn rhyfeddol yn ail hanner adnod 22 chwaith lle mae sôn iddo gael meibion a merched eraill. Yr hyn sydd yn rhyfeddol ydi’r sôn am ei berthynas agos gyda Duw. 
Roedd Adda wedi marw erbyn dyddiau Enoch, ac felly roedd Enoch yn ddibynnol ar ei gyndadau i basio’r goleuni ysbrydol ymlaen iddo. Felly mae’n rhaid pasio’r Efengyl ymlaen heddiw i’n cenhedlaeth ni.

Yn adnod 22 mae angen sylwi ar hyn sy’n cael ei ddweud am berthynas agos gyda Duw. Roedd Enoch yn adnabod ac yn cymuno gyda Duw yn gyson, nid dilyn o hir bell. Mi oedd yna berthynas agos a thwymgalon. 

Sut un oedd Enoch? 

(Jwdas 1: 14- 15) 
Proffwydodd Enoch amdanyn nhw ymhell bell yn ôl (saith cenhedlaeth ar ôl Adda): “Edrychwch! Mae'r Arglwydd yn dod gyda miloedd ar filoedd o’i angylion sanctaidd. Bydd yn barnu pawb, ac yn cosbi pechaduriaid annuwiol am bopeth drwg maen nhw wedi eu gwneud, ac am yr holl bethau sarhaus maen nhw wedi eu dweud amdano.” 

Roedd yn broffwyd oedd yn dysgu am yr angen am edifeirwch a’r farn ar annuwioldeb. Felly mae’n eithaf posib ei fod yn ddraenen yn ystlys plant Cain a’r di-gred o’i deulu ei hun. 
Mae’n werth sylwi mai 365 o flynyddoedd y bu fyw, sef hanner oes y gweddill o’r teulu. Ond os oedd yn cerdded mor agos gyda Duw bysai ei galon yn y Nef, a bysai’n dyheu am gael bod gyda Duw. 

Yn adnod 24 dyn ni’n darllen am ddiwedd oes Enoch ac yn wahanol iawn i bawb o’i gwmpas nid marw oedd ei hanes, ond cael ei gymryd i ffwrdd gan Dduw. 

Mi gafodd Enoch fraint aruthrol. Ar wahân i esgyniad Iesu Grist i’r Nef, dim ond Enoch ac Eleias a gymerwyd i fyny i’r Nefoedd yn fyw fel hyn. Cymaint o gysur a fuasai hyn wedi bod i bobl Dduw yn llyfr Genesis gan roi gobaith iddyn nhw am fywyd tragwyddol. Gall hyn ond cryfhau eu ffydd a gwneud iddyn nhw lawenhau yn Nuw ac yn y broffwydoliaeth am had y wraig. 

Mae yma gysur i ni fel Cristnogion yn yr oes hon o ddarllen hanes Enoch (ac Eleias) yn cael eu cymryd i’r Nef. Mae’n gysgod o’r hyn a ddigwydd i bobl Dduw a fydd byw yn y dydd olaf pan ddaw Iesu Grist yn ôl, cânt eu cymryd yn fyw i’r Nefoedd. 

O weld esiampl Enoch a’i berthynas agos â Duw, a’i gymryd i’r Nef, dylen ni hefyd geisio Duw yn ddyddiol. Dylen ni edrych ymlaen am y Nefoedd, a llawenhau yn y Efengyl sydd wedi trechu pechod a’r bedd. 

